
Bismillahir Rahmanir Rahim
Assalamu’alaikum Warahmatullahi Wabarakatuh

Tuan Speaker dan Ahli-ahli Yang Berhormat sekalian

1. Alhamdulillah, setinggi-tinggi kesyukuran dipanjatkan
ke hadrat Allah S.W.T kerana dengan izin dan limpah kurnia-
Nya, maka dapatlah kita berhimpun dalam Dewan yang mulia
ini untuk mengadakan Persidangan Penggal Ketiga Dewan

Undangan Negeri ke-13 ini.

2. Tahun ini adalah amat penting kerana ia merupakan
tahun terakhir Rancangan Malaysia Kesembilan (RMKe-9)
dan kini kita berada di ambang Rancangan Malaysia
Kesepuluh (RMKe-10). Saya percaya inilah waktunya untuk
kita melihat ke belakang dan menilai semula pencapaian kita
di sepanjang tempoh RMKe-9 dan di samping itu,

membolehkan kita mengkaji kekuatan-kekuatan yang kita



miliki dan juga mengenalpasti bidang-bidang yang boleh

ditambahbaik di dalam menghadapi cabaran yang mendatang.

3. Dekad yang mendatang bukan sahaja penting malah
boleh dianggap kritikal, sesuai dengan hasrat kita untuk
menjadikan Sabah sebuah negeri yang berpendapatan tinggi
selaras dengan hasrat dan matlamat menjadikan Sabah

antara negeri termaju di Malaysia.

4, Sehubungan itu, saya berasa bangga kerana sejak
lebih sedekad lalu, negeri Sabah telah melalui perubahan
demi perubahan yang meliputi hampir seluruh daerah serta
bandar-bandar utama di negeri ini. Akibat perubahan itu,
negeri Sabah dilihat sebagai antara negeri yang bukan sahaja
cepat malah pesat membangun, hasil daripada usaha gigih
dan kesungguhan yang diperjuangkan oleh Kerajaan Barisan

Nasional Negeri Sabah.

5. Justeru, suka saya mengambil kesempatan ini untuk
merakamkan setinggi-tinggi tahniah kepada Kerajaan Barisan

Nasional Negeri Sabah, kini di bawah pimpinan YAB Datuk



Seri Panglima Musa Haji Aman, Ketua Menteri Sabah,
berserta barisan kabinet beliau, yang bekerja keras,
berkomitmen tinggi dan berkhidmat dengan penuh dedikasi
dalam memastikan pembangunan tercapai, perubahan
berlaku dan taraf hidup ditingkatkan demi kemajuan dan

kesejahteraan rakyat seluruhnya.

6. Amalan turun padang, meninjau masalah rakyat dan
menyelami hati nurani golongan akar umbi yang kini menjadi
amalan pemimpin Barisan Nasional di seluruh negara,
termasuk di negeri ini, bukan sahaja amat dialu-alukan,
bahkan disanjung tinggi. Amalan ini perlu diperhebatkan lagi
dengan mengadakan lebih banyak program-program mesra
rakyat agar rintihan rakyat dapat terus didengar dan nasib
mereka dapat terus dibela sesuai dengan Gagasan

1Malaysia, Rakyat Didahulukan, Pencapaian Diutamakan.

KEMAJUAN DI BAWAH RMKe-9



7. Tempoh tahun 2006-2010 merupakan satu tempoh
yang sangat mencabar di mana kita menghadapi cabaran-
cabaran yang hebat seperti krisis kewangan dan ekonomi
global, wabak selesema H1N1, isu kekurangan makanan
global, kekerapan berlaku bencana seperti gempa bumi, ribut,

banjir, kebakaran dan cuaca yang tidak menentu.

8. Sungguhpun tidak terkecuali daripada mengalami
kesan daripada krisis ekonomi global, pelaburan swasta di
negeri ini telah bertahan pada tahap sederhana. Sebahagian
besar pelaburan tersebut telah disalurkan kepada sektor-
sektor hartanah, insurans dan pembinaan. Pelaburan-
pelaburan baru dalam 4 tahun pertama RMKe-9 telah

mencapai RM15.6 bilion.

9. Di bawah tempoh RMKe-9, pertumbuhan pesat sektor
pelancongan terus dirasai walaupun dengan keadaan
kelembapan ekonomi global. Jumlah ketibaan pelancong pada
4 tahun pertama RMKe-9 direkodkan mencapai sekitar 9 juta
orang, berbanding lebih kurang 7 juta orang pada lima tahun

pertama dalam tempoh RMKe-8. Selari dengan trend

peningkatan itu, jumlah hotel di negeri ini juga meningkat
kepada 443 buah hotel pada tahun 2009 berbanding 279
buah hotel pada tahun 2005 iaitu penghujung RMKe-8.
Jumlah bilik hotel juga bertambah daripada 11,528 bilik
dalam tahun 2005 kepada 18,065 bilik dalam tahun 2009.
Jumlah penerbangan terus antarabangsa (direct flight) ke
negeri Sabah juga telah diperluaskan daripada hanya 78
penerbangan dalam tahun 2006 kepada 108 penerbangan
bagi 13 destinasi dalam tahun 2009.

10. Sumbangan positif sektor pelancongan kepada negeri
adalah amat memberangsangkan. Pada tahun 2009,
pendapatan daripada sektor ini mencecah kepada RM3.86
bilion. Dari segi peluang pekerjaan, sektor hotel dan restoran
telah menawarkan sejumlah 83,384 peluang kerja pada tahun
2009, berbanding sebanyak 64,977 peluang kerja pada
tahun 2006.

11. Sektor pertanian juga berkembang di mana jumlah
kawasan tanah untuk pertanian telah meningkat iaitu daripada
1.41 juta hektar pada tahun 2006 kepada 1.48 juta hektar

pada tahun 2008. Peningkatan ini disebabkan oleh
pertambahan tanah pertanian untuk tanaman kelapa sawit
yang telah meningkat daripada 1.24 juta hektar pada tahun
2006 kepada 1.33 juta hektar pada tahun 2008. Di samping
itu, perkembangan sektor ini juga adalah disebabkan oleh
peningkatan penyertaan yang signifikan oleh  pekebun-
pekebun kecil yang berkecimpung dalam bidang perusahaan
minyak kelapa sawit.

12. Pengeluaran sektor perikanan juga telah menunjukkan
prestasi yang memberangsangkan dalam tempoh RMKe-9.
Pengeluaran di sektor ini telah meningkat sebanyak 8,000 tan
untuk mencapai pengeluaran sebanyak 200,000 tan pada
tahun 2008. Pengeluaran daripada aktiviti-aktiviti akuakultur
juga telah menunjukkan peningkatan yang besar iaitu
daripada 4,373 tan kepada 7,821 tan bagi tempoh yang sama.
Demikian juga, nilai pengeluaran rumpai laut turut
menunjukkan peningkatan iaitu daripada RM6.9 juta pada
tahun 2006 kepada RM44.5 juta pada tahun 2008. Dalam
tempoh dua tahun, jumlah nilai pengeluaran perikanan negeri
telah meningkat daripada RM700 juta kepada RM750 juta
pada tahun 2008.



13. Sektor penternakan juga menunjukkan kemajuan
dengan jumlah pengeluaran daging lembu telah meningkat
daripada 250 tan dalam tahun 2006 kepada 340 tan pada
tahun 2008 iaitu mewakili lebih kurang 30% daripada jumlah
permintaan domestik. Sabah telah mencapai tahap sara diri

100% dalam pengeluaran hasil-hasil ternakan lain.

14. Dalam tempoh empat tahun pertama di RMKe-9 (2006-
2009), jumlah pelaburan yang telah diluluskan di sektor
pembuatan mencapai RM15.6 bilion berbanding hanya RM5.9
bilion dalam RMKe-8. Ini merangkumi 251 buah projek dengan
jumlah peluang pekerjaan yang diwujudkan sekitar 16,000. Di
Kota Kinabalu Industrial Park (KKIP) sahaja, terdapat 206
buah entiti yang sedang beroperasi dan menyediakan
pekerjaan kepada 6,189 orang. Tahun 2010 ini juga
menyaksikan permulaan bagi Terminal Simen Pukal yang
berkapasiti 400,000 metrik tan di Lahad Datu. Manakala bagi
Kelompok Industri Kelapa Sawit (POIC) Lahad Datu, terdapat
sejumlah 24 pelabur yang melabur di dalam negeri dengan

jumlah nilai pelaburan mencecah RM1.7 bilion. Daripada 24



buah projek tersebut, 4 buah kilang telahpun beroperasi dan
menawarkan pekerjaan kepada 450 orang. Pelabuhan khusus
untuk kegunaan POIC di Lahad Datu juga sedang

dibangunkan.

15. Pembangunan di dalam Koridor Pembangunan Sabah
(SDC) ketika ini juga menunjukkan prestasi yang baik.
Sebahagian besar projek-projek di bawah SDC telahpun mula
dilaksanakan. Setakat bulan Februari 2010, sebanyak RM116
juta telahpun dibelanjakan. Pelaburan pihak swasta di dalam
SDC setakat ini adalah sebanyak RM17.7 bilion.

16. Saya juga berbesar hati untuk memaklumkan bahawa
kualiti hidup rakyat telah meningkat iaitu dengan penyediaan
pelbagai kemudahan dan perkhidmatan yang berkualiti sejak
tahun 2006. Dari segi kemudahan kesihatan, terdapat 22 buah
hospital dan 270 buah klinik kesihatan kerajaan termasuk
klinik-klinik di kawasan Pedalaman dan 298 buah klinik
swasta. Nisbah antara doktor-penduduk adalah bertambah
baik iaitu daripada 2,935 orang penduduk bagi seorang doktor
dalam tahun 2006 kepada 2,650 orang penduduk bagi

seorang doktor dalam tahun 2009. Manakala dalam bidang
pendidikan pula, jumlah sekolah rendah, menengah dan
teknikal telah bertambah daripada 1,257 buah pada tahun
2006 kepada 1,271 buah pada tahun 2008.

17. Dengan jumlah pelaburan yang besar dalam sektor
infrastruktur, kemudahan-kemudahan dan utiliti-utiliti asas di
negeri ini juga semakin baik dan efisien. Dalam tahun 2008,
jumlah jalan raya yang berturap di negeri ini adalah
sepanjang 5,610 km, berbanding 5,425 km pada tahun
2006. Di bawah tempoh RMKe-9, Pelabuhan Teluk Sapangar,
Lapangan Terbang Antarabangsa Kota Kinabalu (KKIA), dan
Terminal Tambang Murah (Low Cost Terminal) telah
dibesarkan dan dinaik taraf. Pada masa yang sama,
penjanaan elektrik telah dipertingkatkan daripada 3552 gwh
(gigawatt hour) pada tahun 2006 kepada 4176 gwh (gigawatt
hour) dalam tahun 2008. Jumlah bekalan air terawat yang
direkodkan pada tahap 742.8 juta liter pada tahun 2006 telah
meningkat kepada 820.5 juta liter dalam tahun 2008.

18. Di bawah RMKe-9, pembasmian kemiskinan kekal
menjadi agenda utama pembangunan negeri. Peningkatan
pelaksanaan program-program pembasmian kemiskinan telah
menampakkan beberapa kesan positif yang ketara iaitu tahap
kadar kemiskinan telah menurun daripada 23% dalam tahun
2004  kepada 16% dalam tahun 2007. Di samping itu,
kemiskinan tegar telah menurun daripada 6.5% pada tahun
2004 kepada 3.7% pada tahun 2007.

19. Dalam pada itu, peruntukan pembangunan biayaan
Kerajaan Negeri telah meningkat daripada RM2.23 bilion di
bawah RMKe-8 kepada RM4.20 bilion di bawah RMKe-9.
Pada masa yang sama, saya bagi pihak Kerajaan Negeri
merakamkan setinggi-tinggi penghargaan dan ucapan terima
kasih kepada Kerajaan Persekutuan kerana telah memberikan
sejumlah peruntukan yang besar dalam RMKe-9 sebanyak
RM25.01 bilion, termasuk peruntukan tambahan daripada
pakej-pakej rangsangan ekonomi, Peruntukan Khas RM1
bilion dan peruntukan untuk Koridor Pembangunan Sabah
(SDC). Memandangkan tahun ini merupakan tahun terakhir
bagi RMKe-9, kita perlu memastikan semua peruntukan

dibelanjakan dengan sepenuhnya dan perbelanjaan tersebut

